Llythyr Jwdas 11

O ble ddaw ein cysur?

24 Clod i Dduw! Fe ydy’r un sy’n gallu’ch cadw chi rhag llithro. Fe fydd yn eich galw i mewn i’w gwmni bendigedig, yn gwbl ddi-fai, i gael profi llawenydd anhygoel! 25 Fe ydy’r unig Dduw, sy’n ein hachub ni drwy Iesu Grist ein Harglwydd. Mae e’n haeddu ei foli a’i fawrygu, ac mae ganddo nerth ac awdurdod absoliwt. Mae hynny o’r dechrau cyntaf, yn awr yn y presennol, ac am byth! Amen.

Mae Duw ar ein hochr ni!
Rhaid i ni sylweddoli ein bod ni yn bobl wan a bod angen cymorth arnom ni. Mae pobl Dduw yn pechu (meddyliwch am hanes Abraham, Jacob, Dafydd a Simon Pedr). Mae’n bosib i bawb lithro a phechu; llithro yn ein deallusrwydd wrth gamddeall; syrthio yn ein cariad fel eglwys Effesus; syrthio yn ein ymddygiad (y brenin Dafydd yn godinebu). 
Rhaid i ni weddïo a gofyn am gymorth oherwydd, ‘Fe (Duw) ydy’r un sy’n gallu’ch cadw chi rhag llithro.’  Mae’n hawdd crwydro oddi wrth Dduw a mae ‘na rybudd yn y llythyr at yr Hebreaid (10:25)  i beidio â chrwydro ond i dal ati i gyfarfod â'n gilydd i addoli a gweddïo. 
Mae’r un nerth a gododd Iesu Grist o farw’n fyw yn gweithio ynom ni. Dyn ni’n wan , ond mae nerth aruthrol Duw ynom ni.

Dw i hefyd am i chi sylweddoli mor anhygoel ydy’r nerth sydd ar gael i ni sy'n credu. Dyma'r pŵer aruthrol 20 wnaeth godi'r Meseia yn ôl yn fyw a'i osod i eistedd yn y sedd anrhydedd ar ochr dde Duw yn y byd nefol. (Effesiaid 1:19-20)

Mae’n Duw’n cadw ni drwy adael i ni syrthio ambell waith. Dwedodd Iesu Grist wrth Pedr a’r disgyblion eraill, 
31 “Dych chi i gyd yn mynd i droi cefn arna i heno,” meddai Iesu wrthyn nhw. 

33 Dyma Pedr yn dweud yn bendant, "Wna i byth droi cefn arnat ti, hyd yn oed os bydd pawb arall yn gwneud hynny!"  (Mathew 26:31, 33)
Roedd ’na falchder yng nghalon Pedr. O fewn ychydig oriau roedd o wedi gwadu Iesu Grist dair gwaith. Ond, fe wylodd ac edifarhau, fe ddysgodd o’r profiad. Gwnaeth y profiad cas hyn iddo sylwi ar y ffolineb o sefyll yn ei nerth ei hun.

Mae Duw’n tynnu ni’n nôl ar ôl i ni syrthio.  ‘He falls on the deck of the ship and not overboard,’ meddai C.H. Spurgeon.

 Martyn Williams (wedi ei seilio ar anerchiadau a draddodwyd yng Nghynhadledd y Mudiad Efengylaidd, Awst 2009)

